
KUALA LUMPUR (9 MAC 2024) —SUHAKAM tetap berpendirian tegas menyuarakan
kebimbangan dan bantahan terhadap cadangan pindaan beberapa peruntukan mengenai
kewarganegaraan dalam Perlembagaan Persekutuan. Namun begitu, SUHAKAM menyokong dan
mengalu-alukan cadangan untuk meminda Perkara 14(1)(b) Perlembagaan Persekutuan bagi
mengiktiraf kesaksamaan gender. Kenyataan dari Menteri Dalam Negeri, Dato' Seri Saifuddin
Nasution bahawa Jabatan Pendaftaran Negara (JPN) sedang menyelesaikan tunggakan permohonan
kewargengraan secara aktif juga wajar diberi pujian.

Kebimbangan utama SUHAKAM adalah kepada lima cadangan pindaan lain yang akan
menjejaskan anak-anak yang dilahirkan di luar perkahwinan bersama lelaki warganegara Malaysia,
anak tanpa kewarganegaraan yang diambil sebagai anak angkat oleh pasangan warganegara
Malaysia dan, kanak-kanak yang ditemui tanpa keluarga. Ini berkisar kepada isu penting seperti
peruntukan hak kewarganegaraan yang seharusnya termaktub dalam Perlembagaan dan tidak
sepatutnya diserahkan kepada budi bicara Menteri.

Halangan utama dalam peruntukan sedia ada adalah birokrasi dan sikap tidak responsif JPN
terhadap pemohon. Wujud rasa tidak percaya yang ketara dalam kerja-kerja birokrasi, malah, inti
cadangan pindaan yang memindahkan hak-hak perlembagaan kepada budi bicara pegawai awam,
adalah sangat tidak munasabah. Amat ketara bahawa pindaan yang dicadangkan akan
memburukkan lagi situasi tanpa kewarganegaraan melibatkan kanak-kanak.

Cadangan pindaan kepada Seksyen 19B Bahagian I11 Jadual Kedua, yang memerlukan mana-mana
orang untuk mendaftarkan anak-anak yang ditemui dalam tempoh satu tahun, adalah langkah
regresif untuk kanak-kanak yang tidak bersalah kerana ia menafikan hak kewarganegaraan mereka
akibat pengabaian ibu bapa atau pihak ketiga yang lain.

SUHAKAM amat kecewa dengan jemaah kabinet yang telah bersetuju dengan semua pindaan yang
dicadangkan meskipun terdapat bantahan secara besar-besaran terhadap perkara ini. SUHAKAM
telah berulang kali mengutarakan kebimbangan bahawa cadangan ini akan memburukkan lagi
cabaran yang dihadapi oleh individu tanpa kewarganegaraan di Malaysia. Cadangan pindaan yang
menindas dan regresif ini akan terus mewujudkan isu-isu generasi tanpa kewarganegaraan yang
tidak akan berkesudahan dan ia semakin membebankan negara kerana golongan ini tidak dapat
berdikari dan menyumbang kepada negara.

Mengambil kira isu-isu yang dinyatakan, SUHAKAM sekali lagi menggesa kerajaan untuk
mengambil tindakan yang tegas dengan mengambil pendekatan yang holistik dan menyeluruh bagi
menangani isu-isu kewarganegaraan ini. Penyelidikan menyeluruh tentang kesan pindaan ini perlu
dijalankan dan penglibatan kolektif strategik pihak berkepentingan, termasuk organisasi
masyarakat sivil (CSO) dan pakar dalam hak kanak-kanak dan tanpa kewarganegaraan perlu
dilaksanakan dalam proses perundingan yang lebih meluas. Adalah penting agar setiap pindaan
dipertimbangkan dengan teliti mengambil kira implikasinya yang unik untuk memastikan hak asas
semua individu, terutamanya kanak-kanak dapat dipertahankan.

Sekali lagi SUHAKAM ingin menegaskan bahawa hak untuk kewarganegaraan adalah hak asasi
manusia, dan sebagai Negara Pihak kepada Konvensyen Tentang Hak Kanak-Kanak Pertubuhan
Bangsa-Bangsa Bersatu (CRC), Kerajaan harus memastikan bahawa tiada kanak-kanak tanpa
kewarganegaraan di negara ini dengan mengambil langkah ke arah penghapusan tanpa
kewarganegaraan.

Dalam masa yang sama, masyarakat dari Sabah, Sarawak dan orang Asal juga telah menyatakan
kebimbangan mereka tentang perkara ini. Antara perkara yang amat dikesali adalah Orang Asal di
pinggir negeri Sabah hanya dapat menjadi penduduk tetap kerana masalah dokumentasi. Cadangan
pindaan ini akan mengakibatkan kanak-kanak dari pasangan ini tidak dapat menjadi warganegara
melalui kuatkuasa undang-undang. CSO dari Sabah sering menyuarakan kebimbangan mereka
namun tiada tindakan diambil untuk menyelesaikan perkara ini.

Pendirian SUHAKAM adalah jelas dan kita harus berhenti menyalahkan sejarah kanak-kanak ini
sebaliknya harus berusaha untuk mengatasi tanpa kewarganegaraan dengan mengutamakan
kepentingan terbaik kanak-kanak kerana mereka tidak berdosa

-TAMAT-

